
Annotatsiya. Maqolada korxonalarda zamonaviy xizmatlarni 
rivojlantirishning ijtimoiy-iqtisodiy ahamiyati, iqtisodiy mohiyati va 
tamoyillari tadqiq etilgan. Zamonaviy xizmatlarning mualliflik ta’rifi 
berilib, ular bilim sig‘imi, raqamli texnologiyalar bilan bog‘liqligi va 
qiymat yaratishdagi ishtiroki bo‘yicha tasniflangan. O‘zbekiston 
Respublikasi Milliy statistika qo‘mitasining 2019-2025-yillar 
ma’lumotlari asosida bozor xizmatlari hajmi, xizmatlar sohasi yalpi 
qo‘shilgan qiymati tarkibi, hududiy tafovutlar va axborot-
kommunikatsiya texnologiyalari xizmatlari dinamikasi tahlil qilingan. 
Tadqiqot natijasida korxonalarda zamonaviy xizmatlarni 
rivojlantirishning yetti tamoyildan iborat tizimi ishlab chiqilgan va 
ularning korxona, hudud hamda milliy iqtisodiyot darajasidagi 
samaralari asoslangan. 

Kalit so‘zlar: zamonaviy xizmatlar, korxona, xizmatlashtirish, 
bilim sig‘imli xizmatlar, raqamli xizmatlar, yalpi qo‘shilgan qiymat, 
tashkiliy-iqtisodiy mexanizm, tamoyillar. 

СОЦИАЛЬНО-ЭКОНОМИЧЕСКОЕ ЗНАЧЕНИЕ, 
СУЩНОСТЬ И ПРИНЦИПЫ РАЗВИТИЯ СОВРЕМЕННЫХ 
УСЛУГ НА ПРЕДПРИЯТИЯХ 

Аннотация. В статье исследуется социально-экономическое 
значение, экономическая сущность и принципы развития 
современных услуг на предприятиях. Дано авторское определение 
современных услуг и проведена их классификация по 
интеллектуальному потенциалу, связи с цифровыми технологиями 
и участию в создании добавленной стоимости. На основе данных 
Национального статистического комитета Республики 
Узбекистан за 2019-2025 годы проанализированы объем рыночных 
услуг, структура валовой добавленной стоимости сектора услуг, 
региональные различия и динамика услуг в сфере информационно-
коммуникационных технологий. В результате исследования 
разработана система из семи принципов развития современных 
услуг на предприятиях и обоснована их эффективность на уровне 
предприятия, региона и страны в целом. 

Ключевые слова: современные услуги, предприятие, услуга, 
наукоемкие услуги, цифровые услуги, валовая добавленная 
стоимость, организационно-экономический механизм, принципы. 

THE SOCIO-ECONOMIC SIGNIFICANCE, ESSENCE, AND 
PRINCIPLES OF DEVELOPING MODERN SERVICES IN 
ENTERPRISES 

Abstract. This article examines the socio-economic significance, 
economic essence, and principles of developing modern services within 
enterprises. The author provides a definition of modern services and 
classifies them based on knowledge intensity, their connection to digital 
technologies, and their role in value creation. Based on data from the 
Statistics Agency under the President of the Republic of Uzbekistan 
(covering 2019–2025), the study analyzes the volume of market services, 
the composition of gross value added in the services sector, regional 
disparities, and the dynamics of information and communication 
technology (ICT) services. As a result of the research, a system 
comprising seven principles for developing modern services in 
enterprises was formulated, and the resulting benefits at the enterprise, 
regional, and national economic levels were substantiated. 

Keywords: modern services, enterprise, servicification, 
knowledge-intensive services, digital services, gross value added, 
organizational-economic mechanism, principles. 

Kirish 

Jahon iqtisodiyotida xizmatlar 

sohasi yalpi qo‘shilgan qiymat va 

bandlikning asosiy manbaiga aylandi. 

Rivojlangan mamlakatlarda 

xizmatlarning yalpi ichki mahsulotdagi 

ulushi 70-80 foizga yetgan bo‘lsa, 

ularning tarkibida axborot-

kommunikatsiya, moliya, muhandislik, 

konsalting, logistika va raqamli 

platformalar kabi bilim sig‘imli xizmatlar 

ustuvor o‘rin egallamoqda. Ishlab 

chiqarish korxonalari ham faqat mahsulot 

sotish bilan cheklanmasdan, unga servis, 

texnik xizmat ko‘rsatish, moliyalashtirish 

va raqamli yechimlarni qo‘shib, mijoz 

uchun yaxlit qiymat taklif etishga 

o‘tmoqda. Ilmiy adabiyotda bu jarayon 

“xizmatlashtirish” (servitization) deb 

ataladi. 

O‘zbekistonda ham xizmatlar 

sohasi iqtisodiy o‘sishning yetakchi 

drayveriga aylanmoqda. Milliy statistika 

qo‘mitasi ma’lumotlariga ko‘ra, 2025-

yilda xizmatlar sohasining yalpi 

qo‘shilgan qiymati 859,9 trln so‘mni 

tashkil etib, 2024-yilga nisbatan 8,5 

foizga o‘sdi, uning yalpi qo‘shilgan 

qiymatdagi ulushi esa 48,2 foizdan 48,6 

foizga ko‘tarildi. Ayniqsa axborot va 

aloqa xizmatlari 23,9 foizga o‘sib, eng 

yuqori sur’atni namoyon etdi. Shu bilan 

birga, mamlakatda xizmatlar hajmining 

katta qismi an’anaviy savdo, transport va 

maishiy xizmatlar hisobiga 

shakllanmoqda, korxonalar faoliyatida 

esa zamonaviy, yuqori qo‘shilgan qiymat 

yaratuvchi xizmatlarning ulushi hali 

yetarli emas. 

Davlat siyosatida bu yo‘nalishga 

alohida e’tibor qaratilmoqda. O‘zbekiston 

Respublikasi Prezidentining 2021-yil 11-

maydagi PQ-5113-son qarori bilan 

xizmatlar sohasini jadal rivojlantirish 

chora-tadbirlari belgilandi, “O‘zbekiston 

– 2030” strategiyasi va “Raqamli 

O‘zbekiston – 2030” strategiyasida 

xizmatlar eksportini oshirish, raqamli 

xizmatlar va IT-servislarni kengaytirish 

ustuvor vazifa sifatida qayd etildi. Bu 

vazifalarni korxona darajasida amalga 

oshirish uchun zamonaviy xizmatlarning 

iqtisodiy mohiyatini aniq belgilash, 

ularning ijtimoiy-iqtisodiy ahamiyatini 

miqdoriy asoslash va rivojlantirish 

tamoyillarini ishlab chiqish talab etiladi. 

Mavzuga oid adabiyotlar tahlili 

Xizmatlarning iqtisodiyotdagi o‘rni 

haqidagi ilmiy qarashlar uch avlodga 

bo‘linadi. Birinchi avlod tarmoqlar tarkibi 

nazariyasi bilan bog‘liq. A. Fisher va K. 

Klark iqtisodiyotni birlamchi, ikkilamchi 

va uchlamchi sektorlarga ajratib, daromad 

o‘sishi bilan bandlik va qiymatning 

xizmatlar sektoriga ko‘chishini qonuniyat 

sifatida asosladilar [1; 2]. D. Bell bu 

g‘oyani rivojlantirib, postindustrial 

jamiyatda nazariy bilim va professional 

xizmatlar iqtisodiy o‘sishning markaziy 

resursiga aylanishini ko‘rsatdi [3]. Ushbu 

yondashuv xizmatlarni makrodarajada 

izohlaydi, biroq korxona ichidagi 

xizmatlarning rolini ochib bermaydi. 

Ikkinchi avlod xizmatlarni korxona 

strategiyasi doirasida o‘rgandi. S. 

Vandermerve va J. Rada birinchi bo‘lib 

“servitization” atamasini kiritib, ishlab 

chiqaruvchi korxonalar mahsulotga 

xizmatlar to‘plamini qo‘shish orqali 

raqobat ustunligini oshirishini isbotladilar 

[4]. T. Beyns va hammualliflari 

xizmatlashtirishni korxonaning mahsulot 

sotishdan mahsulot va xizmatlar tizimini 

taklif etishga o‘tishi sifatida ta’rifladi [5], 

A. Nili esa xizmatlashtirilgan korxonalar 

daromadi yuqori bo‘lishi bilan birga, ular 

xarajatlar va tashkiliy murakkablik 

xavfiga ham duch kelishini empirik 

jihatdan ko‘rsatdi [6]. Bu tadqiqotlar 

zamonaviy xizmatlarni rivojlantirishda 

tashkiliy tuzilma va boshqaruv 

mexanizmi hal qiluvchi ahamiyatga ega 

ekanini tasdiqlaydi. 

Uchinchi avlod qiymat yaratish 

mantiqini qayta ko‘rib chiqdi. S. Vargo va 

R. Lush “xizmat-ustuvor mantiq” 

konsepsiyasida har qanday iqtisodiy 

almashinuvning asosida xizmat yotishini, 

qiymat esa ishlab chiqaruvchi va 

iste’molchi tomonidan birgalikda 

yaratilishini asosladi [7]. K. Gryonroos bu 

g‘oyani to‘ldirib, korxona qiymatni 

bevosita yaratmasdan, iste’molchiga 

qiymat yaratishda ko‘maklashuvchi 

sifatida qatnashishini ta’kidladi [8]. K. 

Lavlok va J. Virts esa xizmatlarning 

nomoddiylik, ishlab chiqarish va 

iste’molning bir vaqtdaligi, 

o‘zgaruvchanlik va saqlanmaslik 

xususiyatlarini boshqaruv amaliyotiga 

tatbiq etdi [9]. Raqamli iqtisodiyot 

sharoitida bu xususiyatlarning bir qismi 

o‘zgarmoqda: raqamli xizmatlar 

saqlanadi, masshtablanadi va masofadan 

ko‘rsatiladi, ya’ni an’anaviy 

cheklovlardan xoli bo‘ladi. 

Mahalliy tadqiqotlarda xizmatlar 

sohasi asosan tarmoq va hudud darajasida 

— xizmatlar hajmi, tarkibi va aholiga 

xizmat ko‘rsatish sifati nuqtai nazaridan 

o‘rganilgan. Me’yoriy-huquqiy 

hujjatlarda [10; 11; 12] xizmatlar sohasini 

rivojlantirish davlat siyosatining ustuvor 

yo‘nalishi sifatida belgilangan. Biroq 

korxona darajasida zamonaviy 

xizmatlarni ajratib olish mezonlari, 

ularning an’anaviy xizmatlardan farqi va 

rivojlantirish tamoyillari yetarli darajada 

tizimlashtirilmagan. Aynan shu bo‘shliq 

mazkur tadqiqotning ilmiy muammosini 

tashkil etadi. 

Tadqiqot metodologiyasi 

Tadqiqotda tizimli yondashuv asos 

qilib olindi: zamonaviy xizmatlar 

korxona, hudud va milliy iqtisodiyot 

darajalarida o‘zaro bog‘liq tizim sifatida 

o‘rganildi. Nazariy qismda ilmiy 

abstraksiya, induksiya va deduksiya, 

qiyosiy tahlil hamda mantiqiy 

umumlashtirish usullaridan foydalanildi. 

Ular yordamida “zamonaviy xizmatlar” 

tushunchasining mualliflik ta’rifi va 

tasnifi ishlab chiqildi. 

Amaliy qismda statistik guruhlash, 

tarkibiy tahlil, dinamika qatorlari tahlili 

va indeks usullari qo‘llanildi. Axborot 

bazasini O‘zbekiston Respublikasi Milliy 

statistika qo‘mitasining 2019–2025-yillar 

uchun e’lon qilgan yalpi ichki mahsulot 

va xizmatlar sohasi bo‘yicha rasmiy 

ma’lumotlari tashkil etdi [13; 14]. Bozor 

xizmatlari hajmi norasmiy va yashirin 

iqtisodiyotni baholash natijalarini o‘z 

ichiga olgan holda joriy narxlarda, o‘sish 

sur’atlari esa taqqoslanadigan narxlarda 

olindi. 

Tarkibiy siljishlarni baholashda har 

bir xizmat turining ulushi va o‘sishdagi 

hissasi quyidagicha hisoblandi: 

𝑑𝑖  =  
𝑉𝑖

𝑉
 ·  100%       (1) 

ℎ𝑖  =  
𝑉𝑖,1 − 𝑉𝑖,0

𝑉1  − 𝑉0
 ·  100%       (2) 

bu yerda di  i-xizmat turining 

umumiy hajmdagi ulushi, Vi  i-xizmat 

turi hajmi, V  xizmatlar sohasining 

umumiy hajmi, hi  i-xizmat turining 

umumiy o‘sishdagi hissasi, 0 va 1 

indekslari bazis va hisobot yillarini 

bildiradi. Tamoyillar tizimi esa 

adabiyotlar tahlili natijalarini mantiqiy-

tuzilmaviy modellashtirish orqali ishlab 

chiqildi. 

Tahlil va natijalar 

Korxonalarda zamonaviy 

xizmatlarni rivojlantirish masalasini 

to‘g‘ri hal etish, avvalo, “zamonaviy 

xizmatlar” tushunchasining chegaralarini 

aniqlashni talab qiladi. Amaliyotda bu 

atama ko‘pincha “yangi” yoki “raqamli” 

xizmatlar ma’nosida qo‘llaniladi, biroq 

bunday talqin yetarli emas. Masalan, 

onlayn buyurtma qilinadigan oddiy 

maishiy xizmat raqamli kanal orqali 

ko‘rsatilsa-da, yuqori qo‘shilgan qiymat 

yaratmaydi. Aksincha, korxona ichidagi 

muhandislik yoki ma’lumotlar tahlili 

xizmati tashqi bozorga chiqmasa ham, 

raqobatbardoshlikni sezilarli oshiradi. 

Shu sababli tadqiqotda quyidagi 

mualliflik ta’rifi taklif etiladi: zamonaviy 

xizmatlar  korxona tomonidan bilim, 

raqamli texnologiyalar va mijoz bilan 

hamkorlikda qiymat yaratish asosida 

ko‘rsatiladigan, yuqori qo‘shilgan 

qiymat beruvchi, masshtablanuvchi va 

mahsulot yoki boshqa xizmatlar bilan 

integratsiyalashgan iqtisodiy faoliyat 

natijasidir. Ta’rifning an’anaviy 

yondashuvlardan farqi shundaki, unda 

xizmatning zamonaviyligi uning shakli 

bilan emas, balki to‘rt belgisi  bilim 

sig‘imi, raqamli asos, birgalikda qiymat 

yaratish va integratsiyalashganlik bilan 

aniqlanadi. 

Ta’rifdan kelib chiqib, zamonaviy 

va an’anaviy xizmatlarning farqlari 

korxona faoliyati nuqtai nazaridan 

tizimlashtirildi (1-jadval). 

1-jadval 

Korxona faoliyatida an’anaviy va zamonaviy xizmatlarning qiyosiy tavsifi 
Tasniflash 

belgisi 

An’anaviy xizmatlar Zamonaviy xizmatlar Korxona uchun ahamiyati 

Asosiy resurs Jismoniy mehnat, 

moddiy aktivlar 

Bilim, ma’lumotlar, 

intellektual kapital 

Mehnat unumdorligi va 

qo‘shilgan qiymat oshadi 

Ko‘rsatish 

kanali 

Bevosita, joyning 

o‘zida 

Raqamli platforma, 

masofaviy, gibrid 

Bozor geografiyasi 

kengayadi 

Masshtablanish Cheklangan, har bir 

birlik qo‘shimcha 

xarajat talab qiladi 

Yuqori, qo‘shimcha 

birlikning chegaraviy 

xarajati past 

Masshtab samarasi 

yuzaga keladi 

Mijoz bilan 

munosabat 

Bir martalik bitim Uzoq muddatli 

hamkorlik, obuna, 

servis shartnomasi 

Barqaror va 

takrorlanuvchi daromad 

shakllanadi 

Mahsulot bilan 

aloqasi 

Mustaqil, ajralgan Mahsulot bilan 

integratsiyalashgan 

(servis, lizing, 

monitoring) 

Mahsulotning 

raqobatbardoshligi oshadi 

Saqlanish va 

standartlash 

Saqlanmaydi, sifati 

o‘zgaruvchan 

Raqamli shaklda 

saqlanadi, 

standartlashtiriladi 

Sifat barqarorligi va 

nazorat ta’minlanadi 

Misollar Maishiy ta’mirlash, 

oddiy tashish, 

chakana savdo 

IT-servis, ERP/CRM 

joriy etish, muhandislik, 

logistika-autsorsing, 

fintex, konsalting 

Yangi daromad manbalari 

ochiladi 

1-jadvalda keltirilgan qiyosiy tavsif 

zamonaviy xizmatlar korxona uchun 

shunchaki qo‘shimcha faoliyat turi emas, 

balki iqtisodiy natijalarni 

shakllantirishning yangi modeli ekanini 

ko‘rsatadi. Eng muhim farq 

masshtablanish belgisida namoyon 

bo‘ladi: an’anaviy xizmatda har bir 

qo‘shimcha mijoz qo‘shimcha mehnat va 

vaqt talab qilsa, raqamli asosdagi 

zamonaviy xizmatda qo‘shimcha 

birlikning chegaraviy xarajati past 

bo‘ladi. Bu korxonaga daromadni 

xarajatlardan tezroq oshirish imkonini 

beradi. Ikkinchi muhim jihat — mijoz 

bilan munosabatning bir martalik 

bitimdan uzoq muddatli hamkorlikka 

o‘tishi. Obuna va servis shartnomalari 

korxona daromadini barqarorlashtirib, 

rejalashtirish va investitsiya qarorlarini 

asosliroq qiladi. Shuningdek, jadvaldagi 

“mahsulot bilan aloqasi” belgisi ishlab 

chiqarish korxonalari uchun alohida 

ahamiyatga ega: mahsulotga servis, 

monitoring va moliyaviy xizmatlarni 

qo‘shish narx raqobatidan qiymat 

raqobatiga o‘tish yo‘lidir. 

Zamonaviy xizmatlarning ijtimoiy-

iqtisodiy ahamiyatini baholash uchun, 

avvalo, mamlakat miqyosidagi xizmatlar 

bozori dinamikasini ko‘rib chiqish lozim. 

Chunki korxonalarning xizmatlar 

sohasidagi imkoniyatlari bozor sig‘imi va 

uning o‘sish sur’atlari bilan belgilanadi. 

 
1-rasm. O‘zbekistonda ko‘rsatilgan bozor xizmatlari hajmi va o‘sish sur’ati, 

2019-2024-yillar 

1-rasmda keltirilgan 

ma’lumotlardan ko‘rinib turibdiki, 

mamlakatda bozor xizmatlari hajmi 2019-

yildagi 193,7 trln so‘mdan 2024-yilda 

818,4 trln so‘mga yetib, 4,2 barobar 

ko‘paydi. Pandemiya yili bo‘lgan 2020-

yilda real o‘sish sur’ati 103,0 foizgacha 

pasaygan bo‘lsa-da, 2021-yilda 119,5 

foizgacha tiklanib, keyingi yillarda 112–

116 foiz oralig‘ida barqaror saqlandi. Bu 

xizmatlar sohasining tashqi zarbalarga 

nisbatan tez moslashuvchanligini 

ko‘rsatadi. 

Rasmda 2023-yilda hajmning 

keskin oshishi (366,9 trln so‘mdan 649,8 

trln so‘mga) ko‘zga tashlanadi. Biroq shu 

yildagi real o‘sish sur’ati 114,1 foizni 

tashkil etgani bu sakrash asosan hisob 

uslubiyati o‘zgarishi  norasmiy va 

yashirin iqtisodiyotning statistik 

baholashga qo‘shilishi bilan bog‘liqligini 

anglatadi. Demak, xizmatlar sohasining 

sezilarli qismi hali rasmiy hisobdan 

tashqarida faoliyat yuritmoqda. 

Korxonalar uchun bu ikki jihatni 

anglatadi: bir tomondan, bozorning real 

sig‘imi rasmiy ko‘rsatkichlardan katta; 

ikkinchi tomondan, rasmiy, shaffof va 

sifatli xizmat taklif etuvchi korxonalar 

norasmiy raqobatchilarga nisbatan 

ishonch va kafolat orqali ustunlikka ega 

bo‘lishi mumkin. 

Bozor hajmining o‘sishi uning 

tarkibi qanday o‘zgarayotganini 

ko‘rsatmaydi. Zamonaviy xizmatlarning 

ahamiyatini baholash uchun xizmatlar 

sohasida yaratilgan yalpi qo‘shilgan 

qiymatning tarmoqlar bo‘yicha tarkibi va 

har bir tarmoqning umumiy o‘sishdagi 

hissasini aniqlash zarur. Shu maqsadda 

metodologiyada keltirilgan formulalar 

asosida hisob-kitob amalga oshirildi (2-

jadval). 

2-jadval 

O‘zbekistonda xizmatlar sohasi yalpi qo‘shilgan qiymatining tarkibi va 

o‘sishdagi hissasi, 2024-2025-yillar 

Xizmat turi 
2024-yil, 

mlrd so‘m 
2025-yil, 

mlrd so‘m 
Real o‘sish, 

% 
Ulushi 

2024-yil, % 
Ulushi 

2025-yil, % 

Nominal 

o‘sishdagi 

hissasi, % 

Savdo 

xizmatlari 
89 288,2 107 595,5 113,6 12,6 12,5 12,3 

Yashash va 

ovqatlanish 
xizmatlari 

87 520,1 107 898,9 110,4 12,3 12,5 13,7 

Tashish va 

saqlash 
78 555,1 97 301,4 110,1 11,0 11,3 12,6 

Axborot va 
aloqa 

36 978,8 52 207,4 123,9 5,2 6,1 10,2 

Boshqa 

xizmatlar 
418 952,1 494 888,2 105,4 58,9 57,6 51,1 

Xizmatlar 

sohasi  

jami 

711 294,3 859 891,4 108,5 100,0 100,0 100,0 

2-jadvalda keltirilgan ma’lumotlar 

xizmatlar sohasida chuqur tarkibiy siljish 

boshlanganini ko‘rsatadi. Axborot va 

aloqa xizmatlari 2025-yilda real ifodada 

23,9 foizga o‘sdi, bu soha bo‘yicha 

o‘rtacha ko‘rsatkichdan (8,5 foiz) qariyb 

uch barobar yuqori. Natijada uning ulushi 

bir yilda 5,2 foizdan 6,1 foizga ko‘tarildi. 

Eng muhimi, xizmatlar sohasi umumiy 

hajmining atigi 5,2 foizini tashkil etgan 

axborot va aloqa tarmog‘i nominal 

o‘sishning 10,2 foizini ta’minladi, ya’ni 

o‘z ulushidan deyarli ikki barobar ko‘p 

hissa qo‘shdi. Bu bilim sig‘imli va 

raqamli xizmatlar o‘sish drayveri 

vazifasini bajarayotganini tasdiqlaydi. 

Boshqa tomondan, “boshqa 

xizmatlar” guruhining ulushi 58,9 foizdan 

57,6 foizga kamaydi, o‘sish sur’ati esa 5,4 

foiz bilan eng past bo‘ldi. Bu guruh davlat 

boshqaruvi, ta’lim, sog‘liqni saqlash, 

moliya, ko‘chmas mulk va professional 

xizmatlarni birlashtiradi. Uning sekin 

o‘sishi korxonalar uchun ikki xulosa 

beradi: birinchidan, moliya, konsalting va 

professional xizmatlar segmentida 

korxonalar faolligini oshirish uchun katta 

zaxira mavjud; ikkinchidan, ijtimoiy 

xizmatlarda raqamli texnologiyalarni 

joriy etish orqali samaradorlikni oshirish 

imkoniyati hali to‘liq ishga solinmagan. 

Axborot va aloqa tarmog‘ining 

yuqori o‘sishi zamonaviy xizmatlarning 

qaysi turlari hisobiga ta’minlanayotganini 

aniqlash muhim. Chunki aloqa xizmatlari 

infratuzilmaviy xarakterga ega bo‘lsa, 

dasturlashtirish, konsalting va 

ma’lumotlarga ishlov berish korxonalar 

faoliyatiga bevosita yangi qiymat 

qo‘shuvchi bilim sig‘imli xizmatlardir. 

Milliy statistika qo‘mitasi ma’lumotlariga 

ko‘ra, AKT xizmatlarining yalpi 

qo‘shilgan qiymati 2023-yildagi 24 246,0 

mlrd so‘mdan 2025-yilda 47 344,6 mlrd 

so‘mga yetib, ikki yilda 1,95 barobar 

oshdi, ularning YaIMdagi ulushi esa 2,0 

foizdan 2,7 foizga ko‘tarildi [13]. Ushbu 

xizmatlarning ichki tarkibi 2-rasmda aks 

ettirilgan. 

 

2-rasmda keltirilgan tarkib 

O‘zbekistonda AKT sohasi 

infratuzilmaviy xizmatlardan bilim 

sig‘imli xizmatlarga tomon siljiyotganini 

ko‘rsatadi. AKT xizmatlari qo‘shilgan 

qiymatining 46,3 foizi kompyuter 

dasturlashtirish, maslahat berish va 

yordamchi xizmatlar hissasiga to‘g‘ri 

kelmoqda, an’anaviy aloqa xizmatlarining 

ulushi esa 32,9 foizni tashkil etadi. 

Ma’lumotlarni joylashtirish va ularga 

ishlov berish xizmatlari (11,9 foiz) bilan 

birgalikda korxonalarga bevosita 

yo‘naltirilgan bilim sig‘imli xizmatlar 

AKT qo‘shilgan qiymatining 58,2 foizini 

beradi. 

 
2-rasm. Axborot-kommunikatsiya texnologiyalari xizmatlari yalpi qo‘shilgan 

qiymatining tarkibi, 2025-yil 

Rasmdan kelib chiqadigan muhim 

xulosa shundaki, dasturiy ta’minotni 

chiqarish ulushi atigi 5,9 foizni tashkil 

etadi. Bu mamlakatda tayyor dasturiy 

mahsulot yaratishdan ko‘ra buyurtma 

asosidagi dasturlashtirish va autsorsing 

ustunlik qilayotganini bildiradi. 

Korxonalar uchun bu ikki tomonlama 

imkoniyat yaratadi: bir tomondan, ular 

ERP, CRM, elektron savdo va 

ma’lumotlar tahlili tizimlarini mahalliy 

IT-kompaniyalar orqali nisbatan arzon 

joriy etishi mumkin; ikkinchi tomondan, 

tarmoqqa xos dasturiy yechimlarni ishlab 

chiqib, ularni boshqa korxonalarga xizmat 

sifatida taklif etish yangi daromad 

manbaiga aylanishi mumkin. 

Zamonaviy xizmatlarni 

rivojlantirish imkoniyatlari hududlar 

bo‘yicha bir xil emas. Korxonalar uchun 

xizmatlar bozorining hududiy sig‘imi 

talab hajmini, malakali kadrlar va 

infratuzilma mavjudligini belgilaydi. Shu 

sababli bozor xizmatlari hajmining 

hududlar kesimidagi taqsimoti tahlil 

qilindi (3-rasm). 

 
3-rasm. Hududlar kesimida ko‘rsatilgan bozor xizmatlari hajmi, 2024-yil, trln 

so‘m 

3-rasmda aks ettirilgan ma’lumotlar 

xizmatlar bozorida kuchli hududiy 

konsentratsiya mavjudligini ko‘rsatadi. 

Toshkent shahrida 298,8 trln so‘mlik 

bozor xizmatlari ko‘rsatilgan bo‘lib, bu 

hududlar kesimida taqsimlangan jami 

hajmning 38,8 foizini tashkil etadi va 

qolgan hududlarning o‘rtacha 

ko‘rsatkichidan (36,2 trln so‘m) qariyb 

8,3 barobar ko‘p. Eng past ko‘rsatkich 

Sirdaryo viloyatida (11,6 trln so‘m) qayd 

etilgan, ya’ni poytaxt bilan farq 25,8 

barobarni tashkil etadi. Bunday tafovut 

zamonaviy xizmatlar — moliya, 

konsalting, IT va professional xizmatlar 

— asosan poytaxtda to‘planganini, 

hududiy korxonalar esa ularni ko‘pincha 

Toshkentdan “import” qilishini bildiradi. 

Samarqand viloyati 58,9 trln so‘m 

bilan hududlar orasida ikkinchi o‘rinni 

egallaydi va Toshkent hamda Farg‘ona 

viloyatlaridan biroz oldinda turadi. Bu 

viloyatda zamonaviy xizmatlarni 

rivojlantirish uchun yetarli bozor sig‘imi, 

rivojlangan turizm va oliy ta’lim 

salohiyati mavjudligini ko‘rsatadi. Shu 

bilan birga, viloyatning hajmi 

poytaxtnikidan besh barobardan ko‘proq 

kam. Bu farqni qisqartirish uchun hududiy 

korxonalarda bilim sig‘imli xizmatlarni 

mahalliy darajada rivojlantirish, ya’ni 

ularni boshqa hududlardan sotib olish 

o‘rniga o‘zida shakllantirish zarur. 

Statistik tahlil natijalari zamonaviy 

xizmatlarning ahamiyati faqat iqtisodiy 

o‘sish bilan cheklanmasligini ko‘rsatadi. 

Ularning ta’siri korxona, hudud va milliy 

iqtisodiyot darajalarida turlicha namoyon 

bo‘ladi hamda iqtisodiy va ijtimoiy 

samaralar o‘zaro bog‘liq holda yuzaga 

chiqadi. Ushbu samaralarni 

tizimlashtirish va har biri uchun 

o‘lchanadigan ko‘rsatkichlarni belgilash 

maqsadida 3-jadval ishlab chiqildi. 

3-jadval. Korxonalarda zamonaviy xizmatlarni rivojlantirishning ijtimoiy-

iqtisodiy samaralari 
Daraja Iqtisodiy samara Ijtimoiy samara Baholash ko‘rsatkichlari 

Korxona 

Qo‘shilgan qiymat va 

rentabellik oshadi; 

takrorlanuvchi daromad 

shakllanadi; mahsulot 

raqobatbardoshligi 

kuchayadi 

Xodimlar malakasi 

oshadi; yuqori haq 

to‘lanadigan ish 

o‘rinlari yaratiladi; 

mijoz qoniqishi ortadi 

Xizmatlardan tushum 

ulushi; bir xodimga to‘g‘ri 

keladigan qo‘shilgan 

qiymat; mijozni saqlab 

qolish darajasi 

Hudud 

Mahalliy bozor sig‘imi 

kengayadi; soliq bazasi 

o‘sadi; investitsiya 

jozibadorligi oshadi 

Aholiga xizmatlar 

qulayligi va sifati 

yaxshilanadi; yoshlar 

bandligi ta’minlanadi; 

mehnat migratsiyasi 

qisqaradi 

Aholi jon boshiga 

xizmatlar hajmi; xizmatlar 

sohasidagi bandlik; yangi 

tashkil etilgan korxonalar 

soni 

Milliy 

iqtisodiyot 

YaIM tarkibi 

diversifikatsiyalanadi; 

xizmatlar eksporti oshadi; 

iqtisodiy o‘sish 

barqarorlashadi 

Inson kapitali 

rivojlanadi; raqamli 

tengsizlik qisqaradi; 

o‘rta sinf kengayadi 

Xizmatlarning YaQQdagi 

ulushi; AKT 

xizmatlarining YaIMdagi 

ulushi; xizmatlar eksporti 

hajmi 

3-jadvalda tizimlashtirilgan 

samaralar zamonaviy xizmatlarning 

ijtimoiy-iqtisodiy ahamiyati “pastdan 

yuqoriga” shakllanishini ko‘rsatadi. 

Korxona darajasidagi bevosita samaralar 

 qo‘shilgan qiymat, takrorlanuvchi 

daromad va malakali ish o‘rinlari  hudud 

darajasida soliq bazasi va bandlikning 

o‘sishiga, milliy darajada esa iqtisodiyot 

tarkibining diversifikatsiyasiga aylanadi. 

Demak, davlatning xizmatlar sohasini 

rivojlantirish bo‘yicha makroiqtisodiy 

maqsadlariga korxonalarda zamonaviy 

xizmatlarni rivojlantirish orqali erishiladi. 

Jadvalning muhim amaliy jihati 

shundaki, har bir daraja uchun 

o‘lchanadigan ko‘rsatkichlar belgilangan. 

Bu ko‘rsatkichlar keyinchalik 

korxonalarda zamonaviy xizmatlar 

rivojlanish darajasini integral baholash 

tizimining asosini tashkil etadi. Masalan, 

korxona darajasida “xizmatlardan tushum 

ulushi” ko‘rsatkichi xizmatlashtirish 

chuqurligini, “bir xodimga to‘g‘ri 

keladigan qo‘shilgan qiymat” esa 

xizmatlarning bilim sig‘imini aks ettiradi. 

Ijtimoiy samaralar orasida yoshlar 

bandligi alohida ahamiyatga ega: AKT, 

logistika va professional xizmatlar katta 

boshlang‘ich kapital talab qilmasdan, 

asosan bilim va ko‘nikmaga tayanadi, 

shuning uchun ular yoshlarni malakali 

bandlikka jalb qilishning eng qulay 

yo‘nalishi hisoblanadi. 

Zamonaviy xizmatlarning mohiyati 

va ijtimoiy-iqtisodiy samaralari ularni 

rivojlantirishda qanday tamoyillarga 

tayanish kerakligini belgilaydi. 

Tamoyillar alohida-alohida emas, balki 

tizim sifatida amal qilishi lozim, aks holda 

korxona bir yo‘nalishda (masalan, 

raqamlashtirishda) ilgarilab, boshqa 

yo‘nalishda (masalan, iqtisodiy 

samaradorlikda) yo‘qotishga uchrashi 

mumkin. Shu sababli adabiyotlar tahlili va 

statistik tahlil natijalarini umumlashtirib, 

korxonalarda zamonaviy xizmatlarni 

rivojlantirishning yetti tamoyildan iborat 

tizimi ishlab chiqildi (4-rasm). 

 
4-rasm. Korxonalarda zamonaviy xizmatlarni rivojlantirish tamoyillari tizimi 

4-rasmda taqdim etilgan tizimda 

tamoyillar korxona faoliyatidagi 

vazifasiga ko‘ra uch guruhga ajratilgan. 

Resurs tamoyillari zamonaviy xizmat 

qanday manbaga tayanishini belgilaydi. 

Bilim sig‘imi va inson kapitaliga tayanish 

tamoyili xizmatning qo‘shilgan qiymati 

asosan xodimlar malakasi va intellektual 

kapital hisobiga yaratilishini talab qiladi. 

Raqamli asos tamoyili esa xizmatlarni 

ko‘rsatish, hisobga olish va sifatini 

nazorat qilishda raqamli platformalar va 

ma’lumotlardan foydalanishni nazarda 

tutadi; 2-rasmda ko‘rilganidek, aynan shu 

yo‘nalishdagi xizmatlar eng tez 

o‘smoqda. 

Tashkiliy tamoyillar zamonaviy 

xizmatni korxona faoliyatiga qanday 

joylashtirishni belgilaydi. Mijozga 

yo‘naltirilganlik va qiymatni birga 

yaratish tamoyili xizmat mijoz bilan 

hamkorlikda loyihalanishini, mahsulot va 

xizmatlar integratsiyasi tamoyili esa 

mahsulotga servis, monitoring va 

moliyaviy yechimlar qo‘shib, yaxlit taklif 

shakllantirishni talab qiladi. 

Moslashuvchanlik va innovatsionlik 

tamoyili xizmatlar portfelini bozor 

talabiga muvofiq muntazam yangilab 

borishni ko‘zda tutadi. 

Natijaviy tamoyillar rivojlanish 

natijasini baholash mezonini belgilaydi. 

Iqtisodiy samaradorlik va 

masshtablanuvchanlik tamoyili har bir 

yangi xizmat turi korxona rentabelligini 

oshirishi va qo‘shimcha xarajatlarsiz 

kengaya olishi lozimligini anglatadi. 

Ijtimoiy mas’uliyat va hududiy 

muvozanat tamoyili esa 3-rasmda 

aniqlangan hududiy tafovutni 

qisqartirishga, malakali ish o‘rinlari 

yaratishga xizmat qiladi. Tizimning 

asosini davlat siyosati hujjatlari tashkil 

etadi, uning yakuniy maqsadi esa korxona 

raqobatbardoshligi va qo‘shilgan 

qiymatning barqaror o‘sishidir. 

Muhokama 

Tadqiqot natijalari xorijiy 

olimlarning xizmatlashtirish to‘g‘risidagi 

xulosalarini O‘zbekiston sharoitida 

qisman tasdiqlaydi. Vandermerve va 

Rada hamda Beyns va hammualliflari 

ta’kidlaganidek [4; 5], xizmatlar korxona 

raqobatbardoshligining mustaqil 

manbaiga aylanmoqda. Mamlakatimizda 

bu jarayon, eng avvalo, axborot va aloqa 

xizmatlarining jadal o‘sishida ko‘rinadi: 

ushbu tarmoq 2025-yilda xizmatlar sohasi 

nominal o‘sishining o‘ndan bir qismini 

ta’minladi. Biroq rivojlangan 

mamlakatlardan farqli ravishda, 

O‘zbekistonda zamonaviy xizmatlar hali 

asosan alohida ixtisoslashgan korxonalar 

tomonidan ko‘rsatilmoqda, ishlab 

chiqarish korxonalarida mahsulot va 

xizmatlar integratsiyasi boshlang‘ich 

bosqichda turibdi. 

Ikkinchi muhim jihat  hududiy 

tafovut. Hududlar kesimida taqsimlangan 

bozor xizmatlarining qariyb 39 foizi 

poytaxtda jamlanganligi Fisher-Klark 

nazariyasidagi tarmoqlar tarkibining 

o‘zgarishi hududlarda notekis 

kechayotganini ko‘rsatadi. Bunday 

sharoitda zamonaviy xizmatlarni 

rivojlantirishni faqat bozor mexanizmiga 

topshirib qo‘yish hududlar o‘rtasidagi 

tafovutni yanada chuqurlashtirishi 

mumkin. Shuning uchun taklif etilgan 

tamoyillar tizimida hududiy muvozanat 

va ijtimoiy mas’uliyat alohida tamoyil 

sifatida ajratildi. Bu yondashuv Nili [6] 

ko‘rsatgan “xizmatlashtirish paradoksi”ni 

 xizmatlarga o‘tgan korxonalar ayrim 

hollarda xarajatlar o‘sishi tufayli zarar 

ko‘rishini  ham inobatga oladi: 

samaradorlik va masshtablanuvchanlik 

tamoyili har bir yangi xizmat turini 

iqtisodiy jihatdan asoslashni talab qiladi. 

Uchinchidan, Vargo va Lushning 

xizmat-ustuvor mantiqi [7] korxona 

darajasidagi amaliy boshqaruv uchun aniq 

mezonlarga muhtoj. Tadqiqotda taklif 

etilgan zamonaviy xizmatlarning to‘rt 

belgisi (bilim sig‘imi, raqamli asos, 

birgalikda qiymat yaratish, 

integratsiyalashganlik) bu konsepsiyani 

o‘lchanadigan ko‘rsatkichlarga 

aylantirish imkonini beradi. Shu bilan 

birga, tadqiqotning cheklovlari ham 

mavjud: rasmiy statistikada korxonalar 

kesimida zamonaviy va an’anaviy 

xizmatlar alohida hisobga olinmaydi, shu 

sababli tahlil tarmoq va hudud 

darajasidagi ma’lumotlar bilan cheklandi. 

Korxonalar darajasidagi so‘rovnoma va 

integral baholash keyingi tadqiqotlarning 

vazifasidir. 

Xulosa va takliflar 

Korxonalarda zamonaviy 

xizmatlarni rivojlantirish bugungi 

iqtisodiyotda raqobatbardoshlikning 

asosiy omillaridan biriga aylandi. Xizmat 

ko’rsatish sohasi yalpi ichki mahsulotning 

katta ulushini beradi, yangi ish o’rinlari 

yaratadi, aholi daromadini oshiradi va 

byudjetga tushumlarni ko’paytiradi. Shu 

bilan birga, sifatli va qulay xizmatlar 

aholining turmush darajasini yaxshilaydi, 

hududlar rivojiga hissa qo’shadi va 

ijtimoiy barqarorlikni mustahkamlaydi. 

Demak, xizmatlarni rivojlantirishning 

ijtimoiy-iqtisodiy ahamiyati ham 

iqtisodiy samaradorlikda, ham ijtimoiy 

farovonlikda namoyon bo’ladi. 

Zamonaviy xizmatlarning mohiyati 

shundaki, ular iste’molchi ehtiyojlarini 

qondirishga, raqamli texnologiyalarni 

joriy etishga, jarayonlarni 

avtomatlashtirishga va xizmat sifatini 

doimiy oshirishga qaratilgan. Bunda 

xizmat nafaqat mahsulot sifatida, balki 

korxonaning mijoz bilan uzoq muddatli 

munosabatlarini shakllantiruvchi va 

qo’shimcha qiymat yaratuvchi vosita 

sifatida qaraladi. Xizmatning 

xususiyatlari, ya’ni nomoddiyligi, ishlab 

chiqarish va iste’molning bir vaqtda sodir 

bo’lishi hamda sifatning o’zgaruvchanligi 

boshqaruvga alohida yondashuvni talab 

qiladi.Tadqiqot natijalari asosida quyidagi 

xulosalar shakllantirildi. 

1. Zamonaviy xizmatlarning 

mohiyati ularning shakli bilan emas, balki 

to‘rt belgisi  bilim sig‘imi, raqamli asos, 

mijoz bilan birgalikda qiymat yaratish va 

mahsulot yoki boshqa xizmatlar bilan 

integratsiyalashganlik bilan belgilanadi. 

Shu asosda taklif etilgan mualliflik ta’rifi 

zamonaviy xizmatlarni an’anaviy 

xizmatlardan aniq ajratish va korxona 

darajasida hisobga olish imkonini beradi. 

2. O‘zbekistonda bozor xizmatlari 

hajmi 2019-2024-yillarda 193,7 trln 

so‘mdan 818,4 trln so‘mga yetib, 4,2 

barobar ko‘paydi, bu korxonalar uchun 

xizmatlar bozorining katta va tez 

kengayayotgan sig‘imi mavjudligini 

ko‘rsatadi. 

3. Xizmatlar sohasida tarkibiy 

siljish boshlangan: 2025-yilda axborot va 

aloqa xizmatlari 23,9 foizga o‘sib, 

xizmatlar sohasi hajmining 6,1 foizini 

egallagan holda nominal o‘sishning 10,2 

foizini ta’minladi. AKT xizmatlarining 

YaIMdagi ulushi 2023-2025-yillarda 2,0 

foizdan 2,7 foizga oshdi va ularning 

tarkibida kompyuter dasturlashtirish va 

konsalting xizmatlari ustunlik qilmoqda. 

4. Xizmatlar bozorida hududiy 

nomutanosiblik yuqori: Toshkent shahri 

va Sirdaryo viloyati o‘rtasidagi farq 

qariyb 26 barobarni tashkil etadi. 

Samarqand viloyati 58,9 trln so‘m bilan 

hududlar orasida ikkinchi o‘rinda bo‘lib, 

zamonaviy xizmatlarni rivojlantirish 

uchun qulay bazaga ega. 

5. Korxonalarda zamonaviy 

xizmatlarni rivojlantirishning yetti 



 

~ 171 ~  www.hcsd.samdu.uz 

ISSN 3030-3672                Inson kapitali va ijtimoiy rivojlanish jurnali 

HCSD             Journal Human capital and social development  

2026 - volume 22, issue 4  Журнал Человеческий капитал и социальное развитие 

tamoyildan iborat tizimi ishlab chiqildi va 

ular resurs, tashkiliy hamda natijaviy 

guruhlarga ajratildi. Tamoyillarning 

ijtimoiy-iqtisodiy samaralari korxona, 

hudud va milliy iqtisodiyot darajalarida 

tizimlashtirilib, har biri uchun baholash 

ko‘rsatkichlari belgilandi. 

Olingan natijalar asosida quyidagi 

takliflar ilgari suriladi: 

• Milliy statistika qo‘mitasining 

korxonalar bo‘yicha hisobot shakllariga 

“korxona tushumida xizmatlar ulushi” va 

“raqamli kanallar orqali ko‘rsatilgan 

xizmatlar hajmi” ko‘rsatkichlarini 

kiritish; 

• ishlab chiqarish korxonalarida 

mahsulotga servis, texnik monitoring va 

lizing xizmatlarini qo‘shish bo‘yicha 

xizmatlashtirish dasturlarini ishlab 

chiqish va bunda soliq imtiyozlarini 

qo‘llash; 

